
Қазақстан өзбекстандық, қырғызстандық, тəжікстандық жəне украиндық еркектер, 

əйелдер жəне қыздардың сатылып əкелінетін, одан əрі Ресей мен Біріккен Араб 

Эмираттарына жыныстық қанау мен құрылыс жəне ауылшаруашылық саласына 

күштеп жұмысқа жіберілу жолында аялдайтын мекені болып табылады. Қазақстандық 

еркектер мен əйелдер ішкі адам саудасының құрбанына айналған, олар сонымен 

қатар, күштеп жұмысқа салу мен жыныстық қанау мақсатында Біріккен Араб 

Эмираттары, Əзірбайжан, Түркия, Израиль, Греция, Ресей жəне Германияға сатылады.    

 

Қазақстан үкіметі адам саудасын жоюдың ең аз стандарттарын толықтай 

орындамағанымен, елеулі іс-əрекеттерді жүзеге асыруда. Қазақстан өткен жыл 

барысында адам саудасына қарсы күрес шараларын көбейтті, атап айтқанда, адам 

саудасымен шұғылданатындарды соттау жəне бас бостандықтарынан айыру ісін  

жақсартты. 2007 жылы сотталған саудагерлердің саны айрықша артып, 

сотталғандардың көпшілігі түрмеде тиісті жазасын өтеді. Сонымен бірге, үкімет адам 

саудасына қатысы бар мемлекеттік қызметкерлер мен өзге азаматтар мəселесін 

шешуді қолға алды. Қазақстан 2007 жыл барысында құрбандарға көмекке 35 000 

АҚШ долларына жуық көлемде қаржы бөлді.     

 

Қазақстанға ұсыныстар: адам саудасына қатысы бар мемлекеттік қызметкерлерді 

тексеру, заңмен қудалау, соттау жəне жазалау шараларын жалғастыру; адам 

саудасына қатысты сотталған қылмыскерлердің түрмеде тиісті жазасын өтеулеріне 

кепілдік беру; жыныстық қанау мен еңбекті қанау мақсатында бастары саудаға түскен 

құрбандардың анықталып, жазаланбауына кепілдік беру; адам саудасының 

құрбандарына арналған пана үйлеріне қаржылай көмек көрсету; оңтүстік 

Қазақстандағы  адам саудасының құрбандарына арналған пана үйін қаржыландыруды 

ойластыру; мемлекеттік қызметкерлердің құрбандарды ҮЕҰ-дарға көмек алуға 

жіберуін көбейту; жəне елдің ауылдық аймақтарында тұратын халық арасында адам 

саудасы туралы ағартушылық шараларын өткізу.  

 

Заңмен қудалау   
 

Қазақстан үкіметі осы есеп-баяндамада қамтылған мерзім ішінде адам саудасына 

қарсы заңды қорғауда елеулі жетістікке қол жеткізді. Қазақстан қылмыстық 

кодексінің 128, 133, 125(3)(ə), 126(3)(ə) жəне 270 баптарында адамдарды еңбек жəне 

жыныстық қанау мақсатында саудалауға тыйым салады. Аталмыш кодекс осындай  

қылмысқа 15 жылға дейін бас бостандығынан айыру жазасын белгілейді. Бұндай  

мерзім жеткілікті дəрежеде қатал жаза болып есептеледі жəне жыныстық зорлау 

секілді қылмыстың өзге ауыр түрлеріне берілетін уақытпен шамалас. Полиция  2007 

жылы адам саудасына қатысты 22 істі тергеп, 16 істі сотқа берді. Құқық қорғау 

органдары 2006 жылы 13 іс бойынша тергеу жүргізіп, жеті адамды заңмен қудалаған-

ды. 2007 жылы 19  қылмыскер сотталды, ал бұл 2006 жылы сотталған жалғыз бір 

қылмыскермен салыстырғанда едəуір жетістік болып саналады. Сотталған 19 адам 

саудасы қылмыскерінің біреуі 12 жылға бас бостандығынан айырылса, төртеуі 10 

жылға, бесеуі жеті жылға, төртеуі алты жылға, екеуі бес жылға, үшеуі үш жылға 

түрмеге жабылды. 2007 жыл барысында кейбір шекара күзетшілерінің, көші-қон 



полицейлерінің, прокурорлардың жəне полицейлердің адам саудасына қатысы бар 

деген хабарламалар болды. Үкімет үш сыбайлас жемқор полиция қызметкерін, оның 

ішінде Алматыдағы Адам саудасына қарсы күрес бөлімінің бұрынғы бастығын сот 

арқылы қудалады. Қызметкердің біреуі алты жыл жəне алты айға бас бостандығынан 

айырылса, екеуі құқық қорғау органдарынан қашып кетіп, осы есеп-баяндама 

əзірленіп жатқан кезде əлі қолға түспеді.    

 

Қорғау  

 

Қазақстан үкіметі 2007 жыл барысында адам саудасы қылмысының нəтижесінде жапа 

шеккендерге көмектесу жəне оларды қорғау шараларын жақсартты. Заң құрбандарды 

саудаға түскенінің кесірінен болған заңсыз əрекеттері үшін жазаламауға кепілдік 

береді. Дей тұрғанмен, ҮЕҰ-дар үкіметтің анықтамағанының кесірінен кейбір зардап 

шеккендердің түрмеге қамалып, бір-екі күннен бірнеше айға дейінгі уақытта елден 

кетуге рұқсат ала алмағандарын мəлімдеуін тоқтатпады. ҮЕҰ-дар құқық қорғау 

органдарының қауқарсыз адамдар арасында құрбандарды анықтаудың ресми тəртібін 

қолдануын жақсартқанымен, кейбір еңбек қанауына сатылғандар анықталмаған 

күйінде қалғанын хабарлады. Полиция 2007 жылы еңбек қанауына сатылған 87 

адамды жəне жыныстық қанауға сатылған 25 адамды ресми түрде анықтады. Үкімет 

анықталған құрбандарға қылмыстық іс жүріп жатқан кезеңде Қазақстанда қалуға 

рұқсат етті. Көптеген құрбандар қылмыскерлердің өш алу əрекетінен қорыққандықтан 

куəгерлік айғақ беруден бас тартады. Қазақстан адам саудасының анықталған 

құрбандарын қорғау мəселесін шешуге жеткілікті ресурс бөлген жоқ.  

 

Қылмыстың алдын алу  

 

Үкімет жұртшылыққа арнап адам саудасы туралы ағартушылық шараларын белсенді 

өткізді. Ол 2007 жылы шамамен 3000 дана кітапшаның шығарылуын 

қаржыландырды. ҮЕҰ-дар кітапшаларды адам саудасы алдында қауқарсыз адамдарға, 

оның ішінде ауылдық жерлердегі азаматтар мен мектеп оқушыларына таратты. 

Қазақстан үкіметі осы есеп-баяндамада қамтылған уақыт барысында адам саудасына 

қарсы күрес шараларымен шұғылданатын ҮЕҰ-дарға халық арасында ағартушылық 

науқанын жүргізуге кем дегенде 12500 АҚШ долларын берді. Үкімет адам саудасы 

қылмысына дəлелдеме жинау үшін ресми көші-қон жолдарын бақылап отырады. 

Үкімет осы есеп-баяндамада қамтылған мерзім ішінде коммерциялық жыныстық 

əрекеттерге деген сұранысты азайту шараларын жүзеге асырмады. Қазақстан БҰҰ-

ның 2000 жылғы Адам саудасы туралы хаттамасын бекіткен жоқ.   

 

 


